
			Andreja Chěžcyna

			

			Pawoł a jeho sćiny

			

			Pawoł bě 86 lět. Wón bě mały, tołsty a poprawom ze swojim žiwjenjom cyle spokojom. Njeměješe žane wulki brachi. Zo boleše jemu prawe koleno, na to bě so zwučił, wšako bě tomu hižo dołha noha, zo bě jeho tehdy w lěsu hoberska hałza nimale zarazyła. Jenož z Božej pomocu bě smjerći wutwochnył. Hewak bě wšo w porjadku, samo wutroba w prawym takće pukotaše, a we hłowje bě tež hišće přeco wšo na swojim prawym městnje. Pawoł njebě potajkim ani zabyćiwy ani kipry. Ale runje to bě jeho problem. Kóždy we wsy rady k njemu chodźeše, mužojo na piwo, žony na bjesadu. Tež swójbni jeho njepřestawajcy wopytowachu. Nawalichu so najhusćišo nje­dźelu kaž wulka woda. Žadyn dźiw, bě wšak ze swojej žonu, kotraž bě bohužel hižo wotešła, cyłu šwitu dźěći do swěta sadźił. Dźow­ki a přichodne dźowki nanosychu potom retomas tykancow. Synojo a přichodni synojo zesydachu so za blido a wisachu jemu na hubomaj, byrnjež docyła wjele njeprajił. Wnučki wusydowachu so wšudźe, hdźež bě městna, a prawnučki třělachu rjejo po małym domčku, zo widźeše jenož hišće jich sćiny. Ze składnostnych wopytow bě kruty tydźenski rytmus nastał, po tym zo bě jeho Hana zemrěła. Kóždy měnješe, zo dyrbi so wo njeho starać, byrnjež wšitcy wědźeli, zo njeje za njeho »derje měnjene« napřećiwk špatneho. ›Ale tute dopóznaće drje pola mje doma žanu wahu nima‹, sej husto so mjer­zajo mysleše.

			Po tajkich wopytach trjebaše Pawoł nimale tydźeń, zo by zaso swój nutřkowny měr namakał. Nažel potom zaso njedźela kiwaše a cyły hermank so znowa wotměwaše. Cyle wothladajo wot toho, zo so tež wotydźenja přeco něchtó namaka, kiž wo durje zaklepa. Pawoł by móhł zamknyć a na klinkanje njewotewrić. Ale to by drje hišće hórje było. ›Něchtó by lěkarja, policiju abo wohnjowu woboru wołał – zawěsće samo wšěch naraz.‹ Toho bě sej wón wěsty, wšako bě jich wšěch lubowany Pawoł. Do lěsa so jemu njechaše, a ludźi won ćisnyć, to njebě ženje nawuknył. To so jednorje njesłušeše, by njepřistojne było. Tuž znjese wotydźenja husto hdy zažwanu Hanu, skupeho Jana, strachoćiwu Marju, nimale swjateho Jurja a ćichu mału Marju. Njedźelu pak Hilžu, Bernadet, Reginu a swoju najmłódšu, swoju Měrku, k tomu Alojsa, Michała, Pětra a Měrćina. Mjena wnučkow a prawnučkow sej spomjatkować njeje hižo wot spočatka ani spytał. By je tak a tak wopak wurjekował, a na »Ej!« kóždy a kóžda z nich słuchaše. 

